
Loron Internasionál ba Halakon Violénsia 
Hasoru Feto-sira 
 
Komunikadu Imprensa 
Rex W. Tillerson 
Sekretáriu Estadu 
Washington DC 
22 Novembru 2017 
 
Iha selebrasaun Loron Internasionál ba Halakon Violénsia Hasoru Feto-sira 
(IDEVAW) halao iha loron 25 Novembru no akompaña ho Loron 16 Ativismu kontra 
Violénsia Bazeia ba Jéneru, Estadus Unidus afirma ninia kompromisu atu defende 
direitu feto-sira no labarik feto-sira nian atu moris livre husi violénsia. 
  
IDEVAW no Loron 16 Ativismu kontra Violénsia Bazeia ba Jéneru hanesan kampaña 
internasionál ida hodi konsentra atensaun globál ba hahalok aat violénsia hasoru 
feto-sira, inklui labarik no kazamentu forsadu, violénsia doméstika no forma hotu-
hotu kona-ba tráfiku umanu. Ita hatene katak violénsia kontra feto-sira no labarik 
feto-sira estraga dame no seguransa iha mundu tomak. Hahalok ne’e halo fraku 
mós estrutura sosiál ne'ebé hakesi hamutuk família no komunidade sira no prevene 
nasaun sira atu atinje estabilidade sosiál no dezenvolvimentu ekonómiku. 
  
Besik dékada rua ona hafoin Asembleia Jerál Nasoins Unidas nian estabelese tiha 
IDEVAW, ita kontinua rekoñese katak violénsia hasoru feto-sira sai nafatin ameasa 
ida ne'ebé persistente no obstákulu ida atu alkansa igualdade ba feto-sira. Estadus 
Unidus laran sai la hakmatek tanba violénsia ne’ebé grupu estremista-sira uza 
hasoru feto-sira hanesan tátika teror ida hodi haterus feto-sira, rekruta terrorista-
sira no estimatiza komunidade-sira. Ita denunsia organizasaun terrorista-sira uza 
rekrutamentu forsadu, esplorasaun seksuál no abuzu, inklui tráfiku seksuál halo ba 
feto-sira no labarik feto sira-ne'e. 
  
Estadus Unidus sei nunka halakon ninia apoiu ba feto sira-nia igualdade. Iha 
parseria ho governu-sira, organizasaun internasionál-sira, no sosiedade sivil iha 
mundu tomak, ita sei kontinua serbisu hodi hapára violénsia kontra feto no labarik 
feto-sira iha mundu tomak, no atu garante katak feto no labarik feto-sira iha direitu 
no oportunidade-sira ne’ebé hanesan. Kona-ba IDEVAW no iha Loron 16 Aktivismu 
nian, ita apela ba governu hotu-hotu hamutuk ho ita iha ita-nia responsabilidade 
partillada hodi hapára violénsia hasoru feto-sira. 
 


